
Намозда сафни тўлдириш ҳукми
بسم الله الرحمن الرحيم
Аллоҳнинг Ўзигагина ҳамдлар, Унинг пайғамбари Муҳаммад ибн Абдуллоҳга, у зотнинг оиласи ва саҳобаларига салавоту саломлар бўлсин.

Сўнг …

Намозда сафларни текислашлик ва бўш жой қолдирмаслик вожиб бўлади. Сафларни тўлдиришлик ва бўш жой қолдирмаслик сафни текислаш жумласидандир. Абу Довуд (666) Абдуллоҳ ибн Умар розияллоҳу анҳумодан ривоят қилади, Росулуллоҳ соллаллоҳу алайҳи ва саллам шундай дедилар: «Сафларни қоим қилинглар. Елкалар орасини ёнма-ён-(паралел) қилинглар. Бўшлиқни тўсинглар. Биродарларингизнинг қўлларига (озор бермай) юмшоқ бўлинглар. Шайтонга ёриқ-(бўш ўрин)лар қолдирманглар. Ким сафни боғласа Аллоҳ унга боғланади. Ким сафни узса Аллоҳ уни узади». Албоний саҳиҳ дедилар.

Муслим (430) Жобир ибн Самура розияллоҳу анҳудан ривоят қилади: «Олдимизга Росулуллоҳ соллаллоҳу алайҳи ва саллам чиқиб, шундай дедилар: «Фаришталар Раббиларининг ҳузурида саф тортгандек саф тортмайсизларми?». Биз: «Эй Росулуллоҳ! Фаришталар Раббиларининг ҳузурида қандай саф тортади?» - дедик. У киши (соллаллоҳу алайҳи ва саллам): «Аввалги сафларни тўлдирадилар ва сафда маҳкам жипслашадилар» - дедилар».

Абу Довуд (671) ва Насоий (818) Анас ибн Молик розияллоҳу анҳудан ривоят қиладилар, Росулуллоҳ соллаллоҳу алайҳи ва саллам шундай дедилар: «Аввалги, сўнг ундан кейинги сафни тўлдиринглар. Нуқсонлик бўлса ҳам охирги сафда бўлсин». Албоний «Соҳиҳ Аби Давуд» ва бошқаларда саҳиҳ дедилар.

Божий роҳимаҳуллоҳ дедилар: «Аввалги ва кейинги (сафлар) тўлдирилмоғи вожиб бўлади. Агар нуқсон-(бўш ўрин) бўлса, бас, охирида(ги сафда) бўлсин». Сўзлари тугади. «Мунтақо шарҳ Муватто» (1/386).

«Мавсуъа ал-Фиқҳия» (27/36)да шундай ворид бўлган: «Аввалги ва кейинги сафларни тўлдиришлик ҳамда аввалгини тўлдиргандан кейингина иккинчи сафни тортишга киришишлик сафларни текислашликдандир. Ва ҳоказо. Бу уламолар иттифоқ қилган ўриндир.

Шунга кўра, олдида бошқа саф ноқис ёки унда ёриқ бўла туриб саф тортмайди. Балки олдидаги сафларда мавжуд бўш ўрин ёки ёриқни тўсиш учун сафларни ёриб ўтади».

Шайх Ибн Боз роҳимаҳуллоҳга савол берилди: Наждлик биродар А.С.Ғ. саволида айтадики, айрим намозхонлар чиқиб кетиши сабабли таровиҳ намози ёки қиёмда сафда ноқислик бўлса, имом иккинчи сафдагилардан аввалги сафни тўлдиришликни талаб қиладими?

Жавоб: Фарз ва нафлда имом ортидагиларга аввалги ва кейинги сафларни тўлдиришлик вожиб бўлади. Чунки Пайғамбар соллаллоҳу алайҳи ва саллам шунга буюриб, тарғиб қилдилар: «Сафларингизни текисланглар ва ёриқларни тўсинглар» (Ибн Хузайма (3/1548), Ибн Аби Шайба «Мусоннаф» (1/3819)). Ва у киши соллаллоҳу алайҳи ва салламнинг ушбу қовллари: «Фаришталар Раббиларининг ҳузурида саф тортгандек саф тортмайсизларми?». Биз: «Эй Росулуллоҳ! Фаришталар Раббиларининг ҳузурида қандай саф тортади?» - дедик. У киши (соллаллоҳу алайҳи ва саллам): «Аввалги сафларни тўлдирадилар ва сафда маҳкам жипслашадилар» - дедилар» (Муслим (430)).

Турли фатво ва мақолалар тўплами, ўттизинчи мужаллад.

Манба: http://binbaz.org.sa/mat/4589
Яна у киши роҳимаҳуллоҳга савол берилди: Айрим кимсалар намозда сафларни текишлашга мутлақо эътибор бермайдилар. Уни олдинга ёки орқага чиқиб турганини кўрасиз. У билан ёнидаги одам ўртасида очиқ ёриқ-(бўш ўрин) бўлади. Ўшаларнинг (ушбу) ишининг ҳукми нима ва бу намозга путур етказадими, ҳамда имомга ушбу иш рўбарасида нима (қилишлиги) вожиб бўлади?

Жавоб: Намозхонларга сафларни қоим қилишлик, ўзаро яқинлашиб, бир-бирларига азият етказмай қадамларини қадамларига текказиб туриш билан ёриқни тўсишликлари вожибдир. Имомга эса уларни бундан огоҳлантириб туришлиги ва Пайғамбар соллаллоҳу алайҳи ва салламнинг ушбу қовлларига амал қилган ҳолда уларни сафларни қоим қилиш ва унда маҳкам жипслашишликларига буюриши вожибдир: «Сафларни қоим қилинглар ва ёриқларни тўсинглар» (Аҳмад (10571) ушбу лафз билан ривоят қилдилар: «Сафларингизни тўғирланглар. Уларни қоим қилиб, ёриқларни тўсинглар»). Ва у киши соллаллоҳу алайҳи ва салламнинг ушбу қовллари: «Сафларни текисланглар. Албатта сафларни текислашлик намозни комил қилишликдандир» (Бухорий (681), Муслим (656), Ибн Можжа (983)). Ҳар бир мусулмонга атрофидагиларга танбеҳ бериши вожиб бўлади. Тоинки сафни қоим қилиш ва ёриқларни тўсишликда барчалари ҳамкорлик қилишсин. Аллоҳ тавфиқ берувчидир.

Турли фатво мақолалар тўплами, ўн иккинчи жузъ. 

Манба: http://www.binbaz.org.sa/mat/1229 

Шайх Ибн Усаймин роҳимаҳуллоҳ шундай дедилар: «Имомларнинг ҳайит ва ёмғир сўраш намозларида бошқа намозлар каби сафларни текислашликни талаб қилишлари машруъдир. Сабаби одамларни шунга огоҳ қилинмаса ундан ғафлатда қолишликлари мумкин. Жамоат жорий қилинган ҳар бир намозда имомга одамлар бир қанча саф тортган бўлсалар уларни шундай деб огоҳлантириши машруъдир: текисланинглар, тўғирланинглар». Сўзлари тугади («Лиқо Баб ал-Мафтуҳ» (9/46)).

Яна айтдиларки: «Имом ва унга эргашувчиларнинг кўпчилиги маҳкам жипслашиш масаласига аҳамиятсизлик қиладилар. Натижада сафда кўплаб ёриқларни кўрасиз, бирор киши уларни тўсмайди. Бу хатодир. Чунки Пайғамбар соллаллоҳу алайҳи ва саллам маҳкам жипслашишга буюрдилар ва фаришталар Аллоҳ азза ва жалланинг ҳузурида маҳкам жипслашишларини хабар бердилар». Сўзлари тугади (Ибн Усаймин «Йўлдаги ёғду фатволаридан» (161/111)).

Агар одамлар сафда ёриқ бўлган ҳолда намоз ўқисалар, дарҳақиқат, ёмонликка қўл урган бўладилар. Бироқ намозлари саҳиҳдир.

«(Сафларни) текислашлик вожиб деган қовлга қарамай (бунга) хилоф қилиб, (сафни) текисламаган кимсанинг намози саҳиҳдир» («Фатҳул Борий» (2/210)).
Аллоҳ Пайғамбаримизга, Унинг оиласи ва саҳобаларига салавоту саломлар йўлласин.

Манба: Тавҳид форуми

